
Najukkami eqqartuussisut ilinniartitaasarnerat pillugu Kalaallit 

Nunaanni nalunaarut 

    Kalaallit Nunaanni eqqartuussisarneq pillugu inatsimmi nr. 305, 30. april 2008-meersumi § 12, 

imm. 2, oqaaseqatigiit aappaat aamma § 16, imm. 3, oqaaseqatigiit aappaat naapertorlugit, 

aalajangersarneqarpoq: 

Kapitali 1 

Siunertaq aaqqissuussaanerlu 

    § 1. Najukkami eqqartuussisut ilinniartitaaneranni siunertarineqarpoq ilinniarnerup 

naammassereerneratigut najukkami eqqartuussisup namminersuutigalugu sulisinnaalernissaanut 

aamma Kalaallit Nunanni eqqartuussisarneq pillugu inatsit malillugu najukkami eqqartuussisunut 

suliassanngortitat isumagisinnaalernissaannut peqataasoq pisinnaassuseqalersissallugu. 

    Imm. 2. Ilinniartitaanerup naammassereerneratigut peqataasup makku pingaarnertut 

suliarisinnaassavai: 

1) Inatsisilerinikkut pissutsit pillugit innuttaasut sumi siunnersorneqarsinnaanerannik 

ilitsersussallugit. 

2) Suliami illuatungeriit soqutigisamik qanoq iliorlutik isumaginissaannik ilitsersussallugit, tassani 

qulliunerusumut suliassanngortitsinissamut aamma pisortat akiligaannik 

eqqartuussisulersuussinissamut periarfissat ilanngullugit. 

3) Suliassaqarfiit ilinniartitsissutaasut pingaarutaasa tulleriinnilersornerat malissallugu, tak. § 4, 

imm. 1, aalajangersakkat pingaarnerit ataqqillugit. 

4) Suliaq apeqqutaatillugu inatsisit malitassaatitaasut malissallugit. 

5) Saqitsaassutit isumaqatigiissaarinerillu pillugit arlaannut attuumassuteqanngitsumik 

ataatsimiinnerni aqutsisuunissaq angusaqarnissarlu piginnaassuseqarfigissavaa. 

6) Suliaq pineqartoq pillugu uppernarsaatinik naliliisinnaassuseqassaaq 

nassuiaateqarsinnaassallunilu. 

7) Illuatungeriit isumaannik oqimaalutaasinnaassuseqassaaq tamatumunngalu tunngavilersuummik 

oqimaalutaanerullu inerneranik ingerlatitseqqiissinnaassuseqassaaq. 

8) Najukkani eqqartuussiviit eqqartuussiviillu qulliunerusut inuiaqatigiinni pingaarutaat suliaallu 

paasissallugit aamma najukkani eqqartuussiviit suliassaasa isumaginissaat namminersuutigalugu 

akisussaaffigissallugu. 

     § 2. Najukkani eqqartuussisut ilinniartitaanerat Kalaallit Nunaanni Eqqartuussiviup 

isumagisaraa, tak. eqqartuussisarnermik inatsimmi § 12, imm. 2, oqaaseqatigiit aappaat, tassungalu 

atatillugu najukkami eqqartuussisut ilinniartitaanerat sumi ingerlanneqassasoq aalajangertarlugu. 

    Imm. 2. Ilinniartitaanermi ilinniagassat pillugit aaqqissuussineq Kalaallit Nunaanni 

Eqqartuussiviup aalajangersassava makku tusarniaavigereerlugit: Domstolsstyrelsen, Najukkani 



Eqqartuussisut Peqatigiiffiat, Kalaallit Nunaanni Eqqartuussisuuneq, Eqqartuussivinni Illersuisartut 

Peqatigiiffiat, Ilimmarfik-institutti, Sulinermik Inuussutissarsiuteqartut Kattuffiat (SIK), Atorfillit 

Kattuffiat (AK) aamma Namminersorlutik Oqartussat. Ilinniagassat pillugit aaqqissuussinerup 

imarissavai makkua erseqqinnerusumik allaaserineqarneri: 

1) Ilinniartitaanerup imaa, tak. § 4. 

2) Ilinniartitaanerup ingerlannissaata piareersaasiorneqarnera aamma ilinniartut ilinniartitaaneq 

pillugu piumasaqaammit ilaannakortumik peqataatinneqannginnissamik akuerisaasimasut 

soraarummeersinneqartarnerat, tak. § 8, imm. 1. 

3) Ilinniartitaanerup naammassineqarnissaa, tak. § 5. 

4) Takussutissiissumik misilitsinnerit inaarutaasumillu soraarummeerneq, tak. § 6. 

    Imm. 3. Ilinniartitaaneq pillugu aaqqissuussineq oqartussaaffiit kattuffiillu imm. 2-mi taaneqartut 

tusarniaavigereernerisigut Kalaallit Nunaanni Eqqartuussiviup iluarsiivigisassavaa. 

    Imm. 4. Kalaallit Nunaanni Eqqartuussiviup oqaloqatigereerneratigut suliat sorliit 

ilinniartitaanermut ilanngunneqassanersut najukkami eqqartuussiviit aalajangertassavaat. 

Kapitali 2 

Najukkami eqqartuussisut ilinniartitaanerannut ilanngutitaaneq 

    § 3. Najukkami eqqartuussisutut ilinniartunngortitaanissamut piumasaqaataavoq 

ilinniartussarsiunnginnermi qinnuteqaateqartup najukkami eqqartuussisunngorniartutut 

atorfinitsitaareersimanissaa. Eqqartuussisut Siunersioqatigiit najukkami eqqartuussisunngorniatut 

atorfinnik inuttassarsiuisarput taakkuuppullu aamma najukkami eqqartuussisutut atorfinittussanik 

aalajangiisartut. 

    Imm. 2. Najukkani eqqartuusisunngorniatut atorfinitsinnissaanni najoqqutassat makku 

Eqqartuussisut Siunersioqatigiit ilaatigut pingaartittarpaat: 

1) Qinnuteqaateqartup tusaamasaanerluttuunnginnissaa. 

2) Qinnuteqaateqartoq kommunalbestyrelsimut qinigassanngortissinnaassasoq. 

3) Qinnuteqaateqartoq najukkami pissutsinut ilisimasaqassasoq. 

4) Qinnuteqaateqartoq danskisut kalaallisullu oqalussinnaassasoq. 

    Imm. 3. Najukkami eqqartuussisunngorniat naalagaaffimmi atorfillit pillugit isumaqatigiissutaat 

malillugu atorfinitsitaallutillu akissarsiaqartitaassapput. 

Kapitali 3 

Ilinniartitaanerup imaa, ilinniartitseriaaseq soraarummeernerlu 

    § 4. Najukkami eqqartuussisutut ilinniarneq ukiunik marlunnik sivisussuseqarpoq 

immikkoortunullu tallimanut ukununnga agguagaalluni: 

1) Suliami ilinniagassat assigiinngitsut 



2) Pinerluttulerinermik suliassat. 

3) Piginnittussaatitaanermi taarsiisussaatitaanermilu suliassat. 

4) Saqitsaassutinut tunngasutigut suliassat. 

5) Kingornussassatigut suliassat. 

    Imm. 2. Immikkoortut imaat oqimaalutarneqarnerallu ilinniarnerup aaqqissuussaanerani 

allaaserineqarput, tak. § 2, imm. 2. 

    Imm. 3. Najukkami eqqartuussisunngorniaq ilinniagassamik ilaanik akuerisaalluni 

ilinniagaqassanngippat, tak. § 8, ilinniartitaaneq ukiumik ataatsimik sivisussuseqassaaq. 

    § 5. Najukkami eqqartuussisutut ilinniartitaaneq paarlakaajaasumik ilinniartitaaneruvoq, 

namminersuutigalugu ilinniarneq, atuaqatigiinnik atuartitsineq, suliassanik akissuteqartarneq, 

aalajangersimasunik suliaqarneq aamma eqqartuussinernut najuunneq eqqartuussinerillu 

paarlakaajaaneqartarlutik, tak. imm. 2. 

    Imm. 2. Ilinniarnerup nalaani najukkami eqqartuussisunngorniat pisariaqarfiatigut najukkami 

eqqartuussisuugallartutut ivertinneqartarput, suliani ilinniarneqareersuni najukkami eqqartuussisutut 

sulisinnaaqqullugit. 

    Imm. 3. Ilinniartitaanerup ingerlanneqarnera erseqqinnerusumik allaaserineqarpoq 

ilinniartitaanerup aaqqissuussaanerani, tak. § 2, imm. 2. 

    § 6. Qaammatit 9 aamma 18-it atuartitaareernermi oqaluttariarsornikkut 

soraarummeersitsisoqartarpoq. Soraarummeerneq kalaallisut danskisulluunniit 

ingerlanneqarsinnaavoq. Oqaluttariarsorluni soraarummeerneq takussutissiisumik 

misilitsinnerusarpoq, taamaalilluni ilinniarneq ingerlateqqinneqarsinnaassappat 

angusisoqartariaqarpoq. Angusisoqanngippat ataasiarluni soraarummeeqqittoqarsinnaavoq. 

    Imm. 2. Takussutissiisumik misilitsinnerup imaa ingerlanneqarnissaalu erseqqinnerusumik 

allaaserineqarput Kalaallit Nunaanni Eqqartuussiviup ilinniartitaanermik aaqqissuussinerani. 

    Imm. 3. Ilinniartitaaneq naggaserneqartarpoq oqaluttariarsorluni aamma allattariarsorluni 

soraarummeernermik. Soraarummeerneq kalaallisut danskisulluunniit ingerlanneqarsinnaavoq. 

Soraarummeerneq ilinniartitaanerup aaqqissuussaanerani allaaserineqarpoq, tak. § 2, imm. 2. 

Oqaluttariarsorluni imaluunniit allattariarsorluni inaarutaasumik soraarummeerneq 

angusiffiunngippat angusiffiginngisaq ataasiarluni soraarummeerutigeqqinneqarsinnaavoq. 

    Imm. 4. Soraarummeerneq avataanit naliliisartumit, Kalaallit Nunaanni Eqqartuussivimmi 

eqqartuussisumit aamma ilinniartitaanermut akisussaasumit nalilerneqassaaq. Soraarummeernissaq 

kingusinnerpaamik qaammatinik 6-nik sioqqullugu avataanit naliliisussaq Domstolsstyrelsimit 

toqqarneqassaaq. 

    Imm. 5. Qinnuteqartoqareerneratigut Kalaallit Nunaanni Eqqartuussivimmi eqqartuussisup 

akuersissutigisinnaavaa, najukkami eqqartuussisunngorniap soraarummeernissaa, tak. imm. 1 

aamma 3, imm. 1 aamma 3-mi taaneqartumit kingusinnerusumut pisussanngortinneqassasoq. 



Aammattaaq qinnuteqaateqartoqareerneratigut Kalaallit Nunaanni Eqqartuussivimmi 

eqqartuussisup akuersissutigisinnaavaa, najukkami eqqartuussisunngorniaq ataasiaannarani 

soraarummeeqqissinnaasoq, tak. imm. 1 aamma imm. 3. 

    § 7. Najukkami eqqartuussisunngorniat ilinniarnerminnik naammassinnissimasut aamma 

ilinniarnerup nalaani misilitsittarnernik angusisimasut ilinniagaqarsimanermut Kalaallit Nunaanni 

Eqqartuussiviup uppernarsaasiuutissavai. 

Kapitali 4 

Immikkut ittumik akuersissut aamma naammagittaalliuutit 

    § 8. Kalaallit Nunaanni Eqqartuussivimmi eqqartuussisup inassuteqareerneratigut ilinniartitaaneq 

pillugu piumasaqaammit bacheloritut qaffasissusilimmik inatsisilerinermik assigisaanilluunniit 

tamakkiisumik ilaannarmilluunniit Domstolsstyrelsi ilaatinngitsoortitsisinnaavoq, tak. 

eqqartuussisarnermik inatsimmi § 12, imm. 3. 

    Imm. 2. Najukkami eqqartuussisutut ilinniartitaaneq pillugu piumasaqaammit tamakkiisumik 

ilaannarmilluunniit ilaatitsinnginnissamik naliliinermi pingaartinneqassaaq najukkami 

eqqartuussisunngorniaq najukkami eqqartuussisutut atorfiup isumaginissaanut 

pisinnaassuseqarnersoq, tassani ilanngullugit suliassat najukkami eqqartuussisut ilinniartitaaneranni 

siunertani allaaserineqartut. 

    § 9. Nalunaarut manna naapertorlugu Kalaallit Nunaanni Eqqartuussivimmi eqqartuussisup 

aalajangiineri Domstolsstyrelsimut suliassanngortinneqarsinnaapput, naammagittaalliuut 

inatsisitigut apeqqutinut tunngassuteqarpat. Naammagittaalliuutip tunniunnissaanut 

kingusinnerpaamik killigitinneqarput sapaatit akunneri sisamat ullormit aalajangiinerup 

naammagittaalliuuteqartumut nalunaarutigineqarfianit.  

    Imm. 2. Naammagittaalliuut allaganngorlugu Kalaallit Nunaanni Eqqartuussivimmut 

tunniunneqassaaq, taannalu oqaaseqaammik tunniussaqassaaq. Naammagittaalliuuteqartoq 

periarfissinneqassaaq Kalaallit Nunaanni Eqqartuussivimmi eqqartuussisup oqaaseqaataa 

oqaaseqarfigissallugu sivikinnerpaamik sapaatip akunneranik ataatsimik killilikkamik. Kalaallit 

Nunaanni Eqqartuussivimmi eqqartuussisup naammagittaalliuut styrelsimut nassiutissavaa 

oqaaseqaat aamma naammagittaalliummut oqaaseqaataasinnaasut ilanngullugit. 

Kapitali 5 

Atuutilerfia 

    § 10. Nalunaarut manna attuutilersinneqarpoq ulloq 19. september 2014 atuutissallunilu 

najukkami eqqartuussisunngornianut 19. september 2014-imi kingusinnerusukkulluunniit 

atorfinitsitaasunut. 

 



Domstolsstyrelsi, ulloq 16. september 2014 

CHARLOTTE MÜNTER 

/ Niels Juhl 

 

 


